
Dyddiad cyhoeddi: 05 Mai 2022
 
Cais Rhyddid Gwybodaeth 
 
Mae’r cais am wybodaeth yn eich llythyr at Brif Weithredwr TrC, James Price, wedi cael sylw o dan Ddeddf Rhyddid Gwybodaeth (2000). Mae eich cais wedi cael ei ystyried yn unol â gofynion y Ddeddf a’n Polisi Rheoli Data a Gwybodaeth.
 
Atebion i’ch Cwestiynau

Cwestiwn 1
“Efallai eich bod yn cofio i mi ysgrifennu atoch i ddechrau ar 1 Hydref 2021 gyda nifer o bryderon ynghylch canslo gwasanaethau trên ar ddydd Sul a’r cyswllt â chontractau staff. Ymatebodd Ceri Taylor, Rheolwr Materion Cyhoeddus Trafnidiaeth Cymru, drwy e-bost ar 24 Mawrth 2022 ac rwy’n ddiolchgar am hynny. Mae nifer o gwestiynau’n deillio o’r ymateb hwnnw, a byddwn yn ddiolchgar o gael rhagor o wybodaeth amdanynt. 

Yn gyntaf, braf oedd nodi eich bod yn ceisio cynnwys dydd Sul fel rhan o’r wythnos waith dan gontract, a byddwn yn falch o ddeall faint o gynnydd yr ydych wedi’i wneud yn hynny o beth, a phryd y byddech yn gobeithio gweld contractau diwygiedig yn eu lle.” 

Ateb
Mae trafodaethau’n cael eu cynnal rhwng rheolwyr Rheilffyrdd TrC, cyngor cwmni’r gyrwyr a threfnydd amser llawn ASLEF, i ddatblygu pecyn cyflogaeth wedi’i ailstrwythuro ar gyfer gyrwyr trenau. Mae cynnwys y negodi hwn, wrth gwrs, yn gyfrinachol am y tro, ond bydd yr ailstrwythuro’n ceisio mynd i’r afael â nifer o eitemau sy’n ymwneud â chydbwysedd cyflog a chynhyrchiant; mae’r ffordd yr ymdrinnir â dydd Sul yn un o’r eitemau hynny. Mae nifer o gwmnïau trên wedi symud dydd Sul i fod yn rhan o’r wythnos waith arferol (mae dydd Sul wedyn yn cael ei drin fel dydd Mercher o ran amserlennu). Mae nifer fawr o gwmnïau trên, gan gynnwys Rheilffyrdd TrC am y tro, yn dal i ystyried gwasanaethau dydd Sul y tu allan i’r wythnos waith arferol.



Cwestiwn 2
“Byddwn hefyd yn ddiolchgar am eglurder o ran faint o yrwyr ar ddydd Sul sy’n gorfod gweithio mewn blwyddyn fel rhan o’r contract presennol ar hyn o bryd.” 

Ateb
Nid yw’r cytundebau gyrwyr a etifeddwyd gan Rheilffyrdd TrC gan y gweithredwyr blaenorol yn y sector preifat yn capio ar sawl dydd Sul y mae gyrrwr unigol yn eu gweithio. Yn hytrach, mae cyfanswm pob dydd Sul y gellir eu trefnu ar gyfer gyrwyr trenau ar draws y cwmni wedi’i gapio ar 168.  Mae gan yrwyr sydd ar y rhestr i weithio ar ddydd Sul fel rhan o’r 168 hwnnw ddyletswydd gytundebol i weithio. Fodd bynnag, unwaith y bydd gwyliau, salwch a rhesymau eraill dros absenoldeb yn cael eu hystyried, mae llai na 168 o yrwyr ar gael mewn gwirionedd. Mae hyn yn arwain at ddibynnu ar yrwyr sy’n gwirfoddoli i weithio “dydd Sul ychwanegol” y telir amdanynt ar gyfradd uwch. Gan fod nifer y milltiroedd ar y Sul wedi cynyddu yn yr amserlen, mae’r cap 168 wedi troi’r fantol ymhellach tuag at ddibynnu ar oramser. Hyd yn oed wrth i’r boblogaeth gyffredinol o yrwyr gynyddu yn barod ar gyfer gwelliannau i amserlenni yn y dyfodol, o dan y cytundebau presennol, mae’r cap 168 yn dal yn absoliwt. Cafwyd nifer o ymdrechion i gynyddu’r cap, ond nid oes dim wedi’i gytuno hyd yma gyda chynrychiolwyr cyngor y cwmni.  Dyna pam mae ystyried “Dydd Sul yn rhan o'r wythnos waith” yn rhoi ateb mwy hirdymor i ddiogelwch darpariaeth ar y Sul.


Cwestiwn 3
“O ran gwasanaethau yn lle trenau, rwyf hefyd wedi cael gwybod bod gwasanaethau’n aml yn cael eu darparu gan gwmnïau bysiau nad ydynt yn dod o’r ardal leol. Er enghraifft, dywedwyd wrthyf fod gwasanaeth yn lle trenau a oedd yn ofynnol yng ngorsaf Glynebwy wedi’i ddarparu gan Lloyd’s o Fachynlleth, sy’n codi cwestiynau o ran ôl troed carbon, a chefnogaeth i gwmnïau lleol. Byddai gen i ddiddordeb mewn deall sut mae’r gwasanaethau hynny’n cael eu comisiynu...’

Ateb
Mae gwasanaethau yn lle trenau yn cael eu trefnu gan ein cyflenwr, Abellio Rail Replacement (ARR). Mae ARR yn cynllunio’r amserlenni ar gyfer bysiau yn lle trenau sydd wedi’u cynllunio, ac yn contractio cwmnïau bysiau a bysiau moethus i wneud y gwaith. Maent hefyd yn darparu gwasanaeth ymateb 24 awr i fysiau a bysiau moethus a allai fod yn ofynnol mewn argyfwng.  Mae’n anoddach darparu cludiant yn lle trenau mewn argyfwng, gan nad oes cyfle i’r rheolwyr hurio preifat mewn cwmnïau bysiau a bysiau moethus gynllunio ar gyfer y gofyniad, ac mae contractau ysgolion yn aml yn flaenoriaeth i weithredwyr llai. Mae’r prinder cynyddol o yrwyr bysiau a bysiau moethus yn ei gwneud hi’n anoddach darparu trenau yn lle trenau mewn argyfwng. Mae gan ARR hefyd gontractau gyda chwmnïau tacsis er mwyn gallu defnyddio tacsis fel dewis arall.



Cwestiwn 4
“...a beth yw cyfanswm lefel y gwariant blynyddol i Trafnidiaeth Cymru o ran darparu’r gwasanaethau hyn.” 

Ateb
Dewiswyd ARR fel darparwr bysiau, bysiau moethus a thacsis yn lle trenau Rheilffyrdd TrC yn dilyn ymarfer tendro cystadleuol. Mae gwybodaeth sydd wedi’i chynnwys yn y tendr buddugol gan ARR (gan gynnwys ei fethodoleg, Pwynt Gwerthu Unigryw a phwyntiau prisiau) wedi’i heithrio rhag cael ei datgelu o dan A43(2) (Niwed i Fuddiannau Masnachol) o’r Ddeddf Rhyddid Gwybodaeth, sy’n ymwneud â datgelu gwybodaeth a fyddai’n debygol o gael effaith niweidiol ar fantais gystadleuol cyflenwr.

Mae defnyddio’r eithriad hwn yn amodol ar asesiad o fudd y cyhoedd. Yn yr achos hwn, mae ffactorau o blaid datgelu, fel budd cyffredinol y cyhoedd mewn tryloywder a bod yn agored, yn cael eu gorbwyso gan y niwed posibl i weithrediad effeithiol a theg ein proses ymgeisio; gan y gallai datgelu’r wybodaeth hon roi mantais annheg i gystadleuwyr y cyflenwr a benodir drwy ddylanwadu’n artiffisial ar y farchnad. Dylid nodi hefyd bod rhaid ystyried datgeliadau a wneir o dan y Ddeddf Rhyddid Gwybodaeth fel datgeliad i’r cyhoedd yn gyffredinol. 

Mae’n hanfodol bod TrC yn cymryd gofal i gynnal uniondeb ei broses gaffael er mwyn sicrhau’r gwerth gorau am arian y trethdalwyr. Byddai datgelu’r wybodaeth hon yn cael effaith negyddol, ac arwyddocaol, ar y gonestrwydd hwnnw ac mae’n debygol y byddai’n arwain at ddrwgdybiaeth o’n sefydliad ac yn rhwystro cwmnïau rhag ymgysylltu â’n proses ymgeisio eto. O’r herwydd, byddai datgelu hefyd yn debygol o niweidio buddiannau masnachol TrC, drwy niweidio ein gallu i gael y gwerth gorau o’n prosesau caffael. Yn y pen draw, byddai hyn yn arwain at gost uwch i’r cyhoedd. 

Yn yr achos hwn, rydyn ni o’r farn mai’r budd i’r cyhoedd yw cael y gwerth gorau o’r farchnad, gan barchu’r ymrwymiadau ymhlyg a phenodol o ran cyfrinachedd sy’n cael eu creu drwy’r broses gaffael.  



Cwestiwn 5
“Yn olaf, mae etholwyr yn poeni, gyda thymor yr haf, y bydd nifer fawr o ganslo yn effeithio ar dwristiaid, a bod y diffyg rhybudd am ganslo yn broblem. Er enghraifft, dywedwyd wrthyf fod staff yn aml yn ymwybodol ar nos Iau bod gwasanaethau’n cael eu canslo ar y Sul canlynol, ond nad yw gwasanaethau sy’n cael eu canslo weithiau’n cael eu cyhoeddi ar-lein tan y bore Sul. Felly, bydd teithwyr yn prynu tocynnau ar y dydd Gwener a’r dydd Sadwrn, er bod Trafnidiaeth Cymru yn ymwybodol na fydd y gwasanaeth yn rhedeg.”

Ateb
Nid yw canslo a achosir gan ddiffyg adnoddau criwiau trenau, gan gynnwys y problemau sy’n ymwneud â dyletswyddau gyrrwr trên ar ddydd Sul, yn hysbys yn bendant tan y diwrnod cynt. Y rheswm am hyn yw bod ein tîm adnoddau yn parhau i drin a thrafod adnoddau, ac yn gofyn i yrwyr weithio goramser hyd at y diwrnod cynt. Ar sawl achlysur yn ddiweddar, mae’r ddarpariaeth ar y Sul wedi edrych yn wael y dydd Iau blaenorol, ac yna mae’r tîm adnoddau’n llwyddo i greu mân wyrthiau a sicrhau bod bron popeth yn iawn ar y diwrnod. Ar adegau, mae’n iawn lleihau’r amserlen i gyd-fynd â’r adnoddau sydd ar gael. Cafodd hyn ei wneud pan effeithiodd ton Omicron COVID ar lefelau salwch ddiwedd mis Rhagfyr/dechrau mis Ionawr, a chafodd milltiroedd eu lleihau yn yr amserlen am nifer o wythnosau, a’u cyhoeddi ymlaen llaw, i gyfateb y cyflenwad â’r galw.


Gobeithio y bydd yr wybodaeth hon yn ddefnyddiol i chi. 

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon â chanlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Swydd Gaer, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

